
ᒥᓂᔅᑕᐅᑉ ᐅᖃᐅᓯᖏᑦ










ᓈᓴᐅᑖ ________

ᐅᓪᓗᖓ ________

ᐄᕙ ᐋᕆᐊᒃ


ᓄᓇᕗᒻᒥ ᓯᕗᓕᖅᑎ


ᓄᓇᕗᑦ ᒐᕙᒪᒃᑯᖏᑕ ᒥᑦᓵᓄᑦ ᐅᓂᒃᑳᖅ

ᐅᖃᖅᑎᑦᑎᔩ, ᐅᓪᓗᒥ ᓇᖏᖅᓯᔪᖓ ᑐᓴᖅᑎᑦᓯᒍᒪᓪᓗᖓ ᒪᓕᒐᓕᐅᖅᑎᐅᖃᑎᓐᓂᒃ ᓄᓇᕗᒻᒥᐅᓕᒫᓂᓪᓗ ᖃᓄᐃᓕᐅᕈᑕᐅᕙᓪᓕᐊᓂᖓᓂᒃ ‘ᖃᓄᒃᑲᓐᓂᖅ?’ ᓄᓇᕗᑦ ᒐᕙᒪᒃᑯᖏᑕ ᒥᑦᓵᓄᑦ ᐅᓂᒃᑳᓕᐅᕐᓂᕐᒧᑦ ᐱᓕᕆᐊᖅ.


ᑖᒃᑯᐊ ᒐᕙᒪᐅᔪᑦ ᐊᑦᓱᕉᑎᖃᕈᒪᒻᒪᑕ ᐱᔭᕇᖅᓯᓂᕐᒧᑦ ᕿᒥᕐᕈᐃᓚᐅᖅᑎᓪᓗᒋᑦ ᐅᓂᒃᑳᓕᐊᒥᒃ ᒐᕙᒪᒃᑯᑦ ᐱᓕᕆᐊᖏᓐᓄᑦ ᐱᔨᑦᓯᕋᐅᑎᖏᓐᓄᓪᓗ ᑐᑭᓯᐅᒪᒃᑲᓐᓂᕈᒪᓪᓗᑎᒃ ᑭᓱᑦ ᐊᐅᓚᓂᖃᑦᓯᐊᕐᒪᖔᑕ, ᑭᓱᑦ ᐱᐅᓯᒋᐊᖅᑕᐅᒋᐊᖃᕐᒪᖔᑕ, ᑭᓱᓪᓗ ᐊᐅᓚᑦᓯᐊᙱᓗᐊᕐᒪᖔᑕ. ᖃᐅᔨᔭᐅᔪᑦ ᐊᑐᐊᕈᑕᐅᒐᔭᖅᑐᑦ ᐋᖅᑭᑦᓱᖅᑕᐅᓂᖏᓐᓂᒃ ᒐᕙᒪᐅᔪᑦ, ᐃᓚᒋᔭᐅᓗᑎᒃ ᐊᓯᔾᔨᖅᓯᕙᓪᓕᐊᓂᕐᒧᑦ ᒐᕙᒪᒃᑯᑦ ᐱᓕᕆᐊᖏᓐᓂᒃ ᐱᔨᑦᓯᕋᐅᑎᖏᓐᓂᓪᓗ ᐊᕐᕌᒍᒐᓚᐅᓂᐊᖅᑐᓂ ᐱᔨᑦᓯᕋᑦᓯᐊᑲᓐᓂᕈᒪᓪᓗᑕ ᓄᓇᕗᒻᒥ.

ᓯᓚᑖᓃᖔᖅᑐᑎᒃ ᖃᐅᔨᓴᕐᓂᐊᖅᑐᑦ, ᐃᓚᒋᔭᐅᓪᓗᑎᒃ ᓄᓇᕗᒻᒥᐅᑦ, ᖃᐅᔨᒪᔭᖃᑦᓯᐊᖅᑐᑦ ᒐᕙᒪᒃᑯᑦ ᐊᐅᓚᑕᐅᔾᔪᓯᖏᓐᓂᒃ, ᒐᕙᒪᒃᑯᓐᓂ ᐊᑐᐊᒐᓕᐅᖃᑦᑕᓂᕐᒧᑦ ᐱᓗᐊᖅᑐᒥᓗ ᑭᒃᑯᑐᐃᓐᓇᕐᓂᒃ ᑐᓴᕆᐊᕐᕕᖃᖃᑦᑕᓂᕐᒥᒃ ᑲᔪᓯᓂᖃᑦᓯᐊᕈᓐᓇᖁᓪᓗᒍ ᑖᓐᓇ ᐱᓕᕆᐊᖅ.


ᖁᕕᐊᑦᑐᖓ ᐅᖃᕈᓐᓇᕋᒪ ᓄᓇᓕᓐᓂ ᑐᓴᕆᐊᕐᕕᖃᖃᑦᑕᕐᓂᐅᔪᑦ ᐱᒋᐊᖅᓯᒪᓕᕐᖓᑕ ᑕᕝᕙᓂ ᐱᓇᓱᐊᕈᓯᕐᒥ ᑲᑎᖃᑎᖃᑦᑕᕐᓂᐊᖅᑐᑎᒃ ᑭᒃᑯᑐᐃᓐᓇᕐᓂᒃ, ᓄᓇᕗᑦ ᒐᕙᒪᒃᑯᖏᑕ ᐃᖅᑲᓇᐃᔭᖅᑎᖏᓐᓂᒃ, ᐃᓄᐃᑦ ᑲᑐᔾᔨᖃᑎᒌᖏᓐᓂᒃ ᐊᓯᖏᓐᓂᓪᓗ ᐊᑦᑐᖅᑕᐅᓂᖃᖅᓯᒪᔪᓂᒃ ᑎᒥᐅᔪᓂᒃ ᓄᓇᕗᒻᒥ.


ᑲᔪᖏᑦᓯᐊᕐᓗᑎᒃ ᐅᖃᓕᒪᖃᑦᑕᖁᔨᒻᒪᑕ, ᐅᖃᐅᓯᐅᔪᓕᒫᑦ/ᑎᑎᕋᖅᑕᐅᔪᓕᒫᑦ ᐊᓯᖏᓐᓄᑦ ᑕᑯᔭᐅᒋᐊᖃᔾᔮᖏᑦᑐᑦ ᑲᙳᓇᖅᑑᑎᑕᐅᓗᑎᒃ ᐊᑎᖏᓐᓂᓪᓗ ᐃᓚᒋᓕᐅᔾᔭᐅᔪᖃᔾᔮᖏᑦᑐᖅ ᐅᓂᒃᑳᓕᐊᓂ. ᑕᖅᑭᒐᓚᐅᓂᐊᖅᑐᓂ, ᓄᓇᕗᒻᒥᐅᑦ ᐱᕕᖃᖅᑎᑕᐅᓂᐊᖅᑐᑦ ᐃᓚᐅᖃᑕᐅᒍᓐᓇᕐᓗᑎᒃ ᐅᖓᓯᑦᑐᒥᒃ ᐊᑭᖃᙱᑐᒃᑯᑦ ᐅᖄᓚᐅᑎᒃᑯᑦ 1-800-ᒥ ᓈᓴᐅᑎᖃᕐᓗᓂ, ᑎᑎᕋᖅᓯᒪᔪᑎᒍᑦ ᐊᐱᖅᓲᑎᒃᑯᑦ, ᖃᕆᓴᐅᔭᒃᑯᑦ ᑭᒡᓕᓯᓂᐊᕈᑎᒃᑯᑦ, ᓄᓇᓕᓐᓂ ᑐᓴᐅᑎᑎᒍᑦ ᓈᓚᐅᑎᒃᑯᑦ, ᓄᓇᓕᓐᓂᓗ ᑲᑎᒪᑎᑦᓯᖃᑦᑕᓂᒃᑯᑦ.


ᖁᔭᒋᔭᒃᑲ ᒪᓕᒐᓕᐅᖅᑏᑦ ᐊᖏᖅᓯᒪᒻᒪᑕ ᑐᓴᖅᑎᑦᓯᒋᐊᖅᓯᒪᓂᕐᒧᑦ ᑭᒡᒐᑐᖅᑕᖏᓐᓂᒃ ᑕᒪᑐᒪ ᐱᒻᒪᕆᐊᓘᔫᑉ ᐱᓕᕆᐊᑉ ᒥᑦᓵᓄᑦ.


ᓄᓇᕗᑦ ᒐᕙᒪᒃᑯᑦ ᒥᑦᓵᓄᑦ ᐅᓂᒃᑳᖅ ᐱᔭᕇᖅᑕᐅᓛᖅᑐᖅ ᑐᖔᓂ ᐋᒃᑑᐸ 1, 2009. ᐱᔭᕇᖅᑕᐅᓯᒪᓕᖅᑲᑦ ᐅᓂᒃᑳᖅ ᐃᓇᓛᖅᑕᒃᑲ ᒪᓕᒐᓕᐅᖅᑎᓕᒫᑦ ᕿᒥᕐᕈᐃᖃᑎᒋᒍᒪᓗᒋᑦ ᐃᑲᔪᕈᓐᓇᕐᓂᐊᕐᖓᑕ ᑐᑭᒧᐊᑦᑎᑦᓯᖃᑕᐅᓂᕐᒧᑦ ᓯᕗᓂᑦᓴᑎᓐᓄᑦ ᑐᕌᕐᓂᖏᓐᓂᒃ ᒐᕙᒪᐅᔪᑦ.


ᐅᓂᒃᑳᓕᐊᖅ ᖃᐅᔨᒪᓕᕈᑕᐅᓂᐊᖅᑐᖅ ᐅᖃᐅᓯᕆᓂᐊᖅᑕᑦᑎᓐᓄᑦ ᖃᓄᐃᓕᒋᐊᕈᑎᖃᕐᓂᕐᒧᑦ ᐸᕐᓇᐅᑎᒥᒃ ᐱᔭᕇᖅᓯᒍᑕᐅᓂᐊᖅᑐᖅ ᒐᕙᒪᒋᔭᑦᑕ ᑐᕌᒐᖏᓐᓂᒃ ᑕᒪᑦᑕ: ᑲᑐᔾᔨᓗᑕ ᐋᖅᑭᑦᓱᐃᓗᑕ ᓯᕗᓂᑦᓴᑎᓐᓂᒃ. ᑭᓱᓕᒫᓂᒃ ᑲᒪᒍᓐᓇᔾᔮᙱᒃᑲᓗᐊᖅᑐᒍᑦ, ᓈᓚᓪᓗᑕ ᓄᓇᕗᒻᒥᐅᓂᒃ ᐱᓕᕆᖃᑎᒋᓗᒋᓪᓗ, ᓯᕗᒧᒋᐊᕈᑎᖃᕈᓐᓇᕐᓂᐊᖅᑐᒍᑦ ᑎᑭᐅᑎᒍᓐᓇᖅᓯᓗᑕ ᑕᑯᔪᒪᔭᑦᑎᓐᓂᒃ ᓄᓇᕗᒻᒥ.

ᐅᖃᖅᑎᑦᑎᔩ, ᐅᖃᐅᓯᕆᔭᓐᓂᒃ ᐱᔭᕇᕈᑎᖃᕈᒪᔪᖓ ᖁᔭᓐᓇᒦᕐᓗᒋᑦ ᒪᓕᒐᓕᐅᖅᑎᐅᖃᑎᒃᑲ ᐃᓚᐅᖃᑕᐅᒍᓐᓇᕐᓂᖏᓐᓄᑦ ᑕᒪᑐᒧᖓ ᐱᒻᒪᕆᐊᓗᒻᒧᑦ ᐱᓕᕆᐊᒧᑦ. ᓂᕆᐅᑦᓯᐊᖅᑐᖓ ᐱᓕᕆᖃᑎᒋᒍᓐᓇᓛᕋᒃᑭᑦ ᓇᓗᓇᐃᖅᓯᓯᒪᒐᓱᐊᕐᓗᑕ ᓯᕗᓂᑦᓴᖃᑦᓯᐊᖁᔨᓂᕐᒧᑦ ᓄᓇᕗᒻᒥ ᑐᓴᕈᒥᓇᖅᑑᓗᑎᒃ ᐊᑑᑎᖃᑦᓯᐊᕐᓗᑎᓪᓗ.


ᖁᔭᓐᓇᒦᒃ, ᐅᖃᖅᑎᑦᑎᔩ.

